
	[ 19:50 - 16.06.2009 ] «Ջավախահայ համայնքը» խնդրում է Հայաստանի նախագահին Վրաստանի նախագահի հետ քննարկել երկրամասի բնիկ հայ բնակչությանն առնչվող մի շարք հարցեր 

	

	ՄՈՍԿՎԱ, 16 ՀՈՒՆԻՍԻ, ՆՈՅՅԱՆ ՏԱՊԱՆ - ՀԱՅԵՐՆ ԱՅՍՕՐ: Ռուսաստանից ստացվել է Վրաստանի հայաբնակ Ջավախք երկրամասի ներկայացուցիչների նամակը` ուղղված Հայաստանի նախագահ Սերժ Սարգսյանին, որի լրիվ տեքստը ներկայացնում ենք ստորեւ.

«Հարգելի Սերժ Ազատովիչ.

Ջավախահայ համայնքը խորապես մտահոգված է Սամցխե-Ջավախք-Ծալկա տարածաշրջանում սոցիալ-քաղաքական իրադրության աճող սրմամբ: Մենք չենք կարող չտեսնել վերահաս սպառնալիքները` կապված տարածաշրջանի բնիկ հայ բնակչության նկատմամբ Վրաստանի իշխանությունների կողմից ակնհայտ հակաիրավական գործողությունների իրականացման հետ:

Տարածաշրջանում հասունացող բացասական հետեւանքների կանխարգելման համար, Վրաստանի նախագահ Միխայիլ Սաակաշվիլու Հայաստան այցելության նախօրեին, մենք, ջավախահայ համայնքը, դիմում ենք Ձեզ հետեւյալ հարցերը քննության առնելու եւ Ձեր առաջիկա հանդիպման օրակարգում ընդգրկելու խնդրանքով.

- տարածաշրջանին տեղական ինքնակառավարման իրավունքի տրամադրման հարցը,

- տարածաշրջանում հայոց լեզվին լրացուցիչ պետական լեզվի կարգավիճակ տրամադրելու հարցը,

- Վրաստանի հայ համայնքին իր պատմական հուշարձաններն ու սրբավայրերը վերադարձնելու հարցը,

- Քաղբանտարկյալ Վահագն Չախալյանի անհապաղ ազատման հարցը,

- «Վերին Լարս» հսկիչ-անցակետի բացման հարցը,

- Ջավախքում Թբիլիսիի համալսարանի մասնաճյուղի բացման հարցը,

- ջավախահայերի երկքաղաքացիության թույլատրման հարցը:

Մենք, ջավախահայ համայնքը, նշում ենք, որ բոլոր ջավախքցիները կենսականորեն շահագրգռված ենք Վրաստանի քաղաքական կայունությամբ եւ տնտեսական բարգավաճմամբ, Վրաստանում քաղաքական ժողովրդավարության ժամանակակից համակարգի առաջընթաց զարգացմամբ»:


